ՆԱԽԱԳԻԾ

արձանագրային
ՌԱԶՄԱԿԱՆ ԳՈՐԾՈՂՈՒԹՅՈՒՆՆԵՐԻ ՀԵՏԵՎԱՆՔՈՎ 1992 ԹՎԱԿԱՆԻ ՕԳՈՍՏՈՍԻ 8-ԻՆ ԱՐԾՎԱՇԵՆ ՀԱՄԱՅՆՔԻՑ ԲՌՆԻ ՏԵՂԱՀԱՆՎԱԾ ԸՆՏԱՆԻՔՆԵՐԻ ԲՆԱԿԱՐԱՆԱՅԻՆ ՊԱՅՄԱՆՆԵՐԻ ԲԱՐԵԼԱՎՄԱՆ ՀԱՅԵՑԱԿԱՐԳԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ
1. Հավանություն տալ ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված ընտանիքների բնակարանային պայմանների բարելավման հայեցակարգին` համաձայն հավելվածի:

2. Հայաստանի Հանրապետության Գեղարքունիքի մարզի Արծվաշեն համայնքից բռնի տեղահանված ընտանիքների բնակարանային խնդիրների լուծման առաջնահերթությունները կներկայացվեն առաջիկա տարիներին` ֆինանսական միջոցների առկայության պարագայում:

ՀՀ քաղաքաշինության նախարար Վարդան Վարդանյան
 Հավելված  
                                                                                                     

ՀՀ կառավարության 2010թ.







       


…………..……………   -ի նիստի
                                                                                                      

N .....  արձանագրային որոշման
Հ Ա Յ Ե Ց Ա Կ Ա Ր Գ
ՌԱԶՄԱԿԱՆ ԳՈՐԾՈՂՈՒԹՅՈՒՆՆԵՐԻ ՀԵՏԵՎԱՆՔՈՎ 1992 ԹՎԱԿԱՆԻ ՕԳՈՍՏՈՍԻ 8-ին ԱՐԾՎԱՇԵՆ ՀԱՄԱՅՆՔԻՑ ԲՌՆԻ ՏԵՂԱՀԱՆՎԱԾ
ԸՆՏԱՆԻՔՆԵՐԻ ԲՆԱԿԱՐԱՆԱՅԻՆ ՊԱՅՄԱՆՆԵՐԻ ԲԱՐԵԼԱՎՄԱՆ
Հայեցակարգի նպատակը` պետական աջակցության միջոցով ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված ընտանիքների բնակարանային խնդիրների լուծմանն ուղղված պետական քաղաքակության սկզբունքների  ձևավորումն է:
I.Ներածություն
 


Ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված 633 ընտանիքներ բնակություն հաստատեցին Հայաստանի Հանրապետության Գեղարքունիքի և այլ մարզերի բնակավայրերում:  
Նշված ընտանիքների բնակարանային պայմանների բարելավմանն աջակցելու նպատակով ՀՀ կառավարության կողմից ընդունվել են մի շարք որոշումներ: Մասնավորապես. 
 -1993-1998 թվականներին 447 ընտանիքներին ցուցաբերվել է աջակցություն արտոնյալ երկարաժամկետ վարկի տեսքով` բնակելի տների գնման կամ վերանորոգման համար: Արտոնյալ երկարաժամկետ վարկի տեսքով աջակցություն ստացած 447 անձանցից 381-ը հիմնականում ձեռք են բերել նախկին Կրասնոսելսկի տարածաշրջանի բնակավայրերից հեռացած բնակիչների` 1900-1910-ական թվականներին կառուցված խարխլված և վերանորոգման կարիք ունեցող փայտաշեն (մասնակիորեն հարդահողային աղյուսներով կամ խամքարե շարվածքով իրականացված) բնակելի տները: 
- Հայաստանի Հանրապետության 2002թ. պետական բյուջեով նախատեսված 50.0 մլն.դրամ սահմաններում 633 ընտանիքի տրամադրվել է միանվագ անհատույց պետական ֆինանսական աջակցություն` ՀՀ կառավարության 2002 թվականի սեպտեմբերի 5-ի N1408-Ա որոշմամբ հաստատված կարգով սահմանված չափով: Արդյունքում, ընտանիքի մեկ շնչին ընկնող 24 հազ.դրամ հաշվարկով, տրամադրված միանվագ անհատույց ֆինանսական աջակցության հաշվին նրանք մասնակիորեն վերանորոգել են իրենց բնակելի տները (բնակարանները): 
- ՀՀ կառավարության 2004 թվականի դեկտեմբերի 16-ի N1762-Ա որոշմամբ Հայաuտանի Հանրապետության 2004 թվականի պետական բյուջեով նախատեuված Հայաuտանի Հանրապետության կառավարության պահուuտային ֆոնդից Հայաuտանի Հանրապետության Գեղարքունիքի մարզպետարանին հատկացված 50,000.0 հազ.դրամ միջոցների հաշվին 633 ընտանիքի տրամադրվել է միանվագ անհատույց պետական ֆինանuական աջակցություն` N1408-Ա որոշմամբ հաստատված կարգով սահմանված չափով: 
- ՀՀ կառավարության 2007 թվականի դեկտեմբերի 27-ի N1568-Ն որոշմամբ արտոնյալ երկարաժամկետ վարկ ստացած ընտանիքները ազատվել են տրամադրված վարկերի վերադարձման    պարտավորություններից`     վարկառուներին     հատկացված      վարկային գումարները ձևակերպելով որպես ՀՀ կառավարության կողմից վերջիններիս տրամադրված պետական աջակցություն: 
Դրա հետ մեկտեղ, Փախստականների հարցերով Նորվեգական խորհրդի հայաստանյան գրասենյակի կողմից 2006 թվականին իրականացվել են Ճամբարակ քաղաքի թվով 108 տների` հիմնականում տանիքների ամբողջական կամ մասնակի վերանորոգման աշխատանքներ: 
Արծվաշեն համայնքից բռնի տեղահանված ընտանիքներին ֆինանսավորման բոլոր աղբյուրների հաշվին ցուցաբերված աջակցության վերաբերյալ ամփոփ տվյալները բերված են ստորև աղյուսակում:
Աղյուսակ. Ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված ընտանիքներին ցուցաբերված աջակցության
	 
	 
	  Ընտանիք-ների թիվը- ընդամենը
	Տրամադրված աջակցության չափը  
	Մեկ ընտանիքի հաշվով աջակցության չափը

	
	
	
	 ընթացիկ   գներով
	հազար ԱՄՆ դոլար
	 ընթացիկ   գներով
	համարժեք ԱՄՆ-ի $

	I.
	Արտոնյալ երկարաժամ-կետ վարկ ստացած ընանիքներ - ընդամենը
	447
	 
	 
	 
	 
	 
	 

	 
	                         այդ թվում` ՀՀ կառավարության 17.03.93թ. N136 կարգադրություն
	326
	81,500.0
	հազ.ռուբ
	116.4
	250.0
	հազ.ռուբ
	357.0

	 
	ՀՀ կառավարության 18.12.94թ. N632 որոշում        
	55
	180.0
	հազ.դրամ
	0.43
	3.27
	հազ.դրամ
	7.9

	 
	ՀՀ կառավարության 08.05.98թ. N279 որոշում
	66
	112,200.0
	հազ.դրամ
	223.1
	1700.0
	հազ.դրամ
	3380.0

	II.
	Անհատույց պետական ֆինանսական աջակցու-թյուն ստացած ընտանիքներ
	633
	100,000.0
	հազ.դրամ
	
	
	
	

	
	                         այդ թվում` ՀՀ կառավարության 05.09.02թ. N1408-Ն որոշում
	
	50,000.0
	հազ.դրամ
	
	ընտանիքի մեկ շնչին` 24.0
	հազ.դրամ
	

	
	ՀՀ կառավարության 16.12.04թ. N1762-Ա որոշում
	
	50,000.0
	հազ.դրամ
	
	ընտանիքի մեկ շնչին` 24.0
	հազ.դրամ
	

	III
	Փախստականների հարցերով Նորվեգա-կան խորհրդի կողմից 2006թ. իրականացված բնակելի տների վերա-նորոգման ծրագրի շրջանականերում ընդգրկված ընտանիքներ
	108
	162,000.0
	հազ.դրամ
	 
	1500.0
	հազ.դրամ
	 


Հարկ է նշել, որ արծվաշենցիներին ցուցաբերված աջակցության տրամադրման հիմքում դրվել է սոցիալական արդարության և հավասարության սկզբունքը, ըստ որի աջակցությունը տրամադրվել է ընտանիքի մեկ շնչի հաշվով ֆինանսական միջոցների հաշվարկով, որոնց չափով տների պահպանմանն ու անվտանգ շահագործմանն ուղղված լուրջ միջոցառումներ չեն իրականացվել: Միջոցները ուղղվել են հիմնականում ընթացիկ վերանորոգման աշխատանքների կատարմանը, ինչը չէր կարող նպաստել բնակելի տների սպառողական հատկանիշների բարձրացմանը` տեխնիկական վիճակի բարելավմանը: 
Արդյունքում, չնայած իրականացված միջոցառումների, արծվաշենցիները շարունակում են բնակվել շահագործման ժամկետը սպառած և քայքայված, բնակության համար ոչ պիտանի վիճակում գտնվող փայտաշեն տներում: 
II. Ներկա վիճակի վերլուծություն
Արծվաշեն համայնքի ղեկավարի կողմից 2010 թվականի մարտի 16-ի   դրությամբ հաստատված ցուցակների համաձայն Արծվաշեն համայնքից բռնի տեղահանված ընտանիքների թիվը կազմում է 704, որոնցից 652 ընտանիքներ բնակություն են հաստատել ՀՀ Գեղարքունիքի մարզի բնակավայրերում և 52 ընտանիքներ` այլ մարզերի բնակավայրերում:

Արծվաշենցիների ընդհանուր թվից 380-ը բնակվում են սեփականության իրավունքով ձեռք բերված բնակելի տներում (բնակարաններում), 133-ը` 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած բնակելի տներում, 40-ը` բազմաբնակարան շենքերի բնակարաններում և 151-ը` ժամանակավոր կացարաններում: 

Արծվաշեն համայնքից բռնի տեղահանված, ՀՀ Գեղարքունիքի և այլ մարզերի բնակավայրերում բնակություն հաստատած ընտանիքների վերաբերյալ տեղեկատվությունը բերված է N1 աղյուսակում:
ՀՀ քաղաքաշինության նախարարի 2010 թվականի ապրիլի 26-ի N52 հրամանով ստեղծված աշխատանքային խմբի կողմից արծվաշենցիների բնակարանային պայմանների վերաբերյալ 2010 թվականի մայիսի 11-14-ը տեղում կատարած ակնադիտական ուսումնասիրության արդյունքներով փաստվել է, որ բնակելի տների ճնշող մեծամասնությունը գտնվում է ծայրահեղ ֆիզիկական մաշվածության վիճակում: Նկատի ունենալով, որ արծվաշենցի ընտանիքների մեծ մասը` լինելեվ սոցիալապես անապահով, ընդգրկված են ընտանեկան նպաստի համակարգում և իրենց միջոցներով հնարավորություն չունեն հոգալու բնակարանային խնդիրները, անհրաժեշտություն է առաջանում պետական աջակցությամբ լուծելու նրանց բնակարանային խնդիրները: 

Արծվաշենցիների ընտանիքների բնակարանային ապահովմանն ուղղված պետական աջակցությամբ իրականացվելիք ծրագրերի շրջանակներում շահառուների ընտրության և բնակարանային խնդիրների լուծման առաջնահերթության որոշման նպատակով անհրաժեշտություն է առաջացել մասնագիտացված կազմակերպության կողմից նրանց բնակելի տների տեխնիկական վիճակի  հետազննության` համայնքի ղեկավարի կողմից հաստատված ցուցակի համաձայն: 

Այդ աշխատանքների համար ՀՀ կառավարության 2010 թվականի ապրիլի 15-ի N402-Ա որոշմամբ հատկացված 16.0 մլն.դրամ միջոցների հաշվին <<Հայսեյսմշին և ԿՊ ԳՀԻ>> ԲԲ ընկերության կողմից իրականացվել է ՀՀ Գեղարքունիքի և այլ մարզերի բնակավայրերում արծվաշենցիների կողմից սեփականության իրավունքով ձեռք բերված (380) և 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած (133) 513 բնակելի տների տեխնիկական վիճակի հետազննություն:  
Կատարված հետազննության արդյունքներով 1 բնակելի տան տեխնիկական վիճակը գնահատվել է 5-րդ (մասնակի կամ լրիվ փլված շենքեր), 330-ի` 4-րդ (վթարային, հետագա շահագործման   համար   վտանգավոր),   96-ի`   3-րդ (անբավարար տեխնիկական  վիճակում գտնվող,  ուժեղացման-վերականգնման ենթակա)  և  86-ի` 2-րդ (բավարար տեխնիկական վիճակում գտնվող, շահագործման համար պիտանի) աստիճանի վնասվածության:
Արդյունքում, հետազննված 513 բնակելի տներից 331-ը, կամ 65%-ը  կազմում են 5-րդ և 4-րդ աստիճանի վնասվածություն ունեցող տները: 
Հետազննված բնակելի տների քանակական բաշխվածությունը ըստ բնակավայրերի և վնասվածության աստիճանի բերված է N2 աղյուսակում:
 III. Արծվաշեն համայնքից բռնի տեղահանված ընտանիքների բնակարանային ապահովմանն ուղղված պետական աջակցությամբ իրականացվող ծրագրի շահառուների ընտրության և բնակարանային խնդիրների լուծման առաջնահերթության որոշման չափանիշները 

Պետական աջակցության շրջանակներում բնակարանային պայմանների բարելավման իրավունք ունեն տվյալ բնակավայրում հաշվառված, փաստացի բնակվող այն ընտանիքները, ովքեր՝
· ընդգրկված են համայնքի ղեկավարի կողմից 2010 թվականի մարտի 16-ի դրությամբ հաստատված` ռազմական գործողությունների հետևանքով 1992 թվականի օգոստոսի 8-ին Արծվաշեն համայնքից բռնի տեղահանված անձանց ցուցակում.

· չունեն սեփականության իրավունքով իրենց պատկանող բնակելի տուն (բնակարան).

· չեն օտարել սեփականության իրավունքով իրենց պատկանող  բնակելի տունը (բնակարանը)`  առանց ժամկետային սահմանափակման`ՀՀ կառավարությանն առընթեր անշարժ գույքի կադաստրի պետական կոմիտեի կողմից տրված տեղեկանքի հիման վրա
· մասնագիտացված կազմակերպության կողմից կատարված հետազննության արդյունքներով տրված եզրակացության համաձայն սեփականության իրավունքով պատկանող բնակելի տան (բնակարանի) տեխնիկական վիճակը գնահատվել է 5-րդ կամ 4-րդ աստիճանի վնասվածության:

Հայեցակարգով առաջարկվում է առաջնահերթ կարգով անդրադառնալ ՀՀ Գեղարքունիքի մարզի բնակավայրերում բնակություն հաստատած արծվաշենցիների բնակարանային խնդիրների լուծմանը, հաշվի առնելով նրանց տեսակարար կշիռը` 93%, արծվաշենցիների ընդհանուր բնակարանային պահանջարկի մեջ: Ընդ որում, բնակարանային պայմանների բարելավման իրավունք ունեցող անձանց բնակարանային խնդիրների լուծման հերթականությունը որոշվում է հետևյալ առաջնահերթությամբ`

1) 3 և ավելի անչափահաս երեխաներ ունեցող ընտանիքներ.

2) միակողմանի ծնողազուրկ, անչափահաս երեխա ունեցող ընտանիքներ.

3) 1-ին  խմբի հաշմանդամ ունեցող ընտանիքներ.

4) 2-րդ խմբի հաշմանդամ ունեցող ընտանիքներ:

Հավասար պայմանների դեպքում նախապատվությունը տրվում է ընտանեկան նպաստի համակարգում ընդգրկված ընտանիքներին` ելնելով ընտանիքի անապահովության սահմանային մեծության միավորից` ըստ նվազման հերթականության:

IV. Արծվաշեն համայնքից բռնի տեղահանված ընտանիքների բնակարանային խնդիրների լուծման ուղղությունները 

Հայեցակարգով առաջարկվող դրույթների համաձայն Արծվաշեն համայնքից բռնի տեղահանված, Հայաստանի Հանրապետության Գեղարքունիքի և այլ մարզերի բնակավայրերում բնակություն հաստատած 704 ընտանիքներից առաջնահերթ կարգով բնակարանային   խնդիրների   լուծման   կարիք   ունեն   482   ընտանիքներ,   որոնցից  151-ը` ժամանակավոր կացարաններում և 331-ը` 5-րդ և 4-րդ աստիճանի վնասվածություն ունեցող վթարային բնակելի տներում բնակվող (տեղեկատվությունը բերված է N3 աղյուսակում): 
  Հայեցակարգով առաջարկվում է արծվաշենցիների բնակարանային խնդիրների լուծման հետևյալ ուղղությունները` 

· բնակարանային շինարարության ծրագրի շրջանակներում կառուցված բազմաբնակարան շենքերից բնակարանների կամ բնակելի տների հատկացմամբ. 
· շուկայից բնակելի տուն (բնակարան) ձեռք բերելու համար անհատույց պետական ֆինանսական աջակցության տրամադրմամբ:
Ընդ որում, բնակապահովման ծրագրերի շրջանակներում արծվաշենցիների բնակարանային խնդիրները լուծելուց հետո նրանց կողմից բնակեցումից ազատված բնակելի տները ենթակա են քանդման` բնակարան կամ աջակցություն ստացած անձանց միջոցներով և ուժերով:
Արծվաշենցիների բնակապահովման հարցի լուծման ուղղությունների կիրառման մասով առաջարկվում է ցուցաբերել տարբերակված մոտեցումներ` 

-10-ից ավել արծվաշենցի ընտանիքներ ունեցող համայնքներում` բազմաբնակարան շենքերի կամ սեփականության իրավունքով պատկանող տնամերձ հողամասերում բնակելի տների կառուցմամբ:

Նշված մոտեցմամբ առաջարկվում է կառուցված բազմաբնակարան շենքերից բնակարանների հատկացմամբ լուծել 316 ընտանիքների բնակարանային խնդիրները, որոնցից ժամանակավոր կացարաններում բնակվող 100 և 1992 թվականին հանրապետությունից հեռացած ադրբեջանցիներից ձեռք բերված, սակայն սեփականության իրավունքը չգրանցած բնակելի տներում բնակվող 72 ընտանիքների բնակարանային խնդիրը, իսկ սեփականության իրավունքով պատկանող բնակելի տներում բնակվող 244 ընտանիքներինը` իրենց տնամերձ հողամասերում նոր բնակելի տների կառաւցմամբ:

 - մինչև 10 ընտանիք ունեցող համայնքներում` շուկայից բնակելի տուն (բնակարան) ձեռք բերելու համար անհատույց պետական ֆինանսական աջակցության տրամադրմամբ:
Այդ ուղղությամբ 66 ընտանիքների հնարավորություն կընձեռվի հոգալու իրենց բնակարանային խնդիրները: 

Բնակարանային խնդիրների լուծման ուղղությունների վերաբերյալ ամփոփ տեղեկատվությունը բերված է  N4 աղյուսակում:
V . Արծվաշեն համայնքից բռնի տեղահանված ընտանիքների բնակարանային խնդիրների լուծման  համար  անհրաժեշտ  միջոցները
Հայեցակարգով առաջարկվող դրույթների համաձայն առաջնահերթ կարգով 482 ընտանիքների բնակարանային խնդիրների լուծման համար անհրաժեշտ ծախսերի ծավալները կներկայացվեն Հայաստանի Հանրապետության բյուջետային գործընթացների շրջանակներում սահմանված կարգով պետական միջնաժամկետ ծախսային ծրագրերի մշակման ժամանակ` պետական միջոցների հաշվին Արծվաշեն համայնքից բռնի տեղահանված ընտանիքների բնակարանային խնդիրների լուծման ուղղությամբ բյուջետային ֆինանսավորման հայտեր ներկայացնելու ընթացքում: 
